
Redaksioneel 

Met trots bied ons die tweede uitgawe van In die Skriflig van 2007 
aan. Ek wil dadelik van die geleentheid gebruik maak om ons 
administratiewe personeel, met Susan Lourens aan die spits geluk 
te wens met die puik tegniese afronding van die tydskrif. In die 
Skriflig het sy plek ingeneem as een van die bekende en wyd-
verspreide teologiese tydskrifte in Suid-Afrika. Die publikasie van 
navorsing in wetenskaplik geakkrediteerde tydskrifte neem toe en 
daarmee saam debatte, interaksie en nuwe standpuntvorming. In 
die Skriflig wil steeds poog om in hierdie milieu ’n reformatoriese 
perspektief te stel. Hierdie perspektief moet wortel in die hoofstroom 
gereformeerde teologie wat sedert die Reformasie ontwikkel het en 
nie versand in fundamentalisme of sekularisering nie. 

In hierdie uitgawe bied Nico Vorster ’n interessante perspektief op 
die theodisee-vraag in die lig van die standpunte van Barth en Molt-
mann daaroor. In die lig van so baie maatskaplike vraagstukke van 
ons tyd en die kriminele geweld wat mense hier te lande beleef, bly 
die vraag aktueel. Mense in nood vra: Waarom laat God lyding toe 
en is Hy werklik in beheer? Die antwoord hierop raak die kern van 
ons geloof. Wat beteken dit as ons sing: “... Hy bring die heil en 
onheil voort ...?”  Hopelik stimuleer hierdie artikel nog nadenke oor 
dié vraag. Navorsing in die Praktiese Teologie bly gewild, waar-
skynlik omdat daar vandag hoë eise aan die bediening en die 
bedienaar gestel word. Ben de Klerk en Thomas Dreyer bespreek 
die rol van die gemeente as geloofsbelydenis in begeleiding tot 
aflegging van geloofsgemeenskap. Hulle konkludeer dat wanneer 
die gemeente se gemeenskapsbeoefening, getuienis, gebede en 
diensvaardigheid in kongruensie is, sal die kerk weer ’n suigkrag hê 
wat jongmense sal nadertrek. 

A.P. du Preez en Cassie Venter, spits toe op die betekenis van 
Lukas 8:4-15 op gesindheid as kommunikasiesteurnis in die pre-
diking. Kommunikasie is vandag die gonswoord in intermenslike 
verhoudings en die verbetering van kommunikasie in die prediking 
sal die belangrike saak van Woordverkondiging dien. Hiertoe dra 
hierdie interessante artikel beslis by. Dieselfde kan gesê word van 
Ben de Klerk en Wilhelm Leuschner se artikel oor atmosfeer in die 

erediens. In ’n tyd van baie liturgiese eksperimentering bring die 
artikel mooi Bybelse perspektiewe op hoe die erediensatmosfeer 
ingerig kan word sodat die hele mens betrek word en starre en 
strakke, lewelose eredienste vermy kan word. Hierdie navorsing in 
die liturgie is uiters waardevol veral in ons tyd van soeke na 
spiritualiteit. 

Maarten Menkin, Robin Branch en Derrick Mashau lewer bydraes uit 
ander teologiese dissiplines. Dit gaan oor Skrifhantering en his-
toriese figure, sowel uit die antieke tyd as die onlangse verlede. 
Hulle toon aan hoe ryk teologiese navorsing kan wees. Nooit mag 
teoloë terugsit asof die laaste woord oor die Skrif en tradisie gesê is 
nie. Terwyl ons onbevange die kernwaarhede van die Christelike 
geloof moet verdedig en in nuwe woorde moet toepas, moet ons 
immers altyd reformeer, want ons leef in ’n bedeling waarin ons insig 
nog uiters beperk is. In die Skriflig wil daarom pleit vir gesonde, 
stimulerende en hoëvlak debat wat die Skrifboodskap helder stel en 
ons insigte verryk. Ons hoop dat hierdie uitgawe daarin sal slaag. 

Hierdie uitgawe van In die Skriflig bevat ook vier resensies. Die 
boekresensies word onder verskillende hoofde aangebied. Ons on-
derskei tussen resensies waarin vakwetenskaplike werke meer 
uitvoerig geresenseer word vir die vakkundige, en fokusresensies 
waarin populêr-wetenskaplike en populêre werke wat veral op 
aspekte van bediening en Bybelstudie fokus, in korter resensies be-
spreek word. 

Ons vertrou dat ons lesers hierdie uitgawe stimulerend sal vind en 
dat dit bruikbaar sal wees in teologiese wetenskapsbeoefening, 
praktiese bediening en Christelike roepingsvervulling. 

